[bookmark: _Hlk202778462]S PROMOCIJE održane u Svečanoj sali Rektorata UNSA, 8.7.2025.: dr. Edin Omerčić, BRZINA MRAKA, Politička djelatnost Srpske pravoslavne crkve u Bosni i Hercegovini od 1989. do 1996. (UNSA-Institut za historiju, Sarajevo, 2024.)

	Prije nego što vam prenesem utiske koji su se u meni sabrali tokom pažljivog, gotovo jednomjesečnog čitanja Edinove knjige i razmišljanja o njoj (knjiga broji gotovo 500 stranica), želim se zahvaliti svom dragom kolegi na pozivu da promoviram njegovu monografiju i na povjerenju koje mi je pri tome ukazao, te iznijeti nešto što smatram da je važno da znate o njemu. 
Edin i ja smo se upoznali daleke 2006. na konferenciji koju je organizirao Istraživačko-dokumentacioni centar, tačnije na panelu u okviru te konferencije na kojem je antropologinja Selma Leydesdorff predstavila svoja istraživanja o životnim i traumatičnim ratnim iskustvima žena Srebrenice. Ubrzo nakon toga zaposlio se na Institutu za istoriju i tako je počelo naše istraživačko drugovanje koje traje već 19 godina nakon kojih mogu reći za svog kolegu da se radi o jednom zanesenom istraživaču, dobroj, toploj, otvorenoj osobi koja brzo i lako ostvaruje brojne kontakte u bosanskohercegovačkoj, regionalnoj i svjetskoj zajednici istraživača i istraživačica društvenih i humanističkih znanosti. Osobi koja je lišena osjećaja nadmene samovažnosti i arogancije koja počesto na neugodan način krasi članove akademske zajednice. Istraživač je koji je uvijek spreman sa drugima nesebično podijeliti ne samo svoja široka saznanja o izvorima i literaturi koju nezasito čita, nego i ustupiti izvore i literaturu potrebitima (među kojima sam počesto i ja). Ni u kom smislu se ne uklapa u androcentričnu patrijarhalnu matricu tzv. akademskog diskursa, on važne historiografske teme ne obrađuje na način da im daje ideološko-političku i mononacionalnu relevantnost, što bi ga približilo strukturama društveno-političke moći i učinilo funkcionalnim i upotrebljivim članom interesnih grupa koje za cilj imaju legitimaciju društvene stvarnosti koju živimo. Naprotiv, kao što i sama knjiga koju danas promoviramo svjedoči, on o važnim temama piše na način da strpljive i zainteresirane za pažljivo čitanje uputi u mehanizme i povijesne procese djelovanja institucija koje u biti, sa krajnjim ciljem reafirmiranja vlastite pozicije i zaposjedanja, održanja svakovrsne moći u društvenom, javnom i političkom prostoru nastoje ovladati našim umovima i dušama kroz znanja koja utiskuju u nas, tj. kroz svedena i mitska, iracionalna razumijevanja prošle i tekuće stvarnosti, te upravljati našim odnosima prema Drugom i drugačijem kojeg su definirale. Još konkretnije, Edin nas upućuje u javno djelovanje članova tih institucija koji proizvedenim diskurzivnim znanjima i društvenim i političkim praksama šire mrak u nama i oko nas te normaliziraju društvena stanja u kojima je pretpostavljena humanost čovječanstva zapravo trajno suspendirana.
[bookmark: _Hlk202778082]Da taj mrak nepokolebljivo opstaje i širi se kao trajuća paradigma čovječanstva na lokalnoj, regionalnoj, i globalnoj razini – čime istovremeno cinično obesmišljava kao nemoćno naše istraživačko bavljenje njim – svjedoče: netom održani koncert Marka Perkovića Thompsona u susjednoj Hrvatskoj koji je okupio pola milijuna „fanova“ te koji je od strane mainstream nacionalnih i državnih medija jedne demokratske europske zemlje popraćen i podržan krajnje afirmativnom retorikom; svetosavska ideologija koja je na Vidovdan 2025. odnijela prevagu na studentskim protestima u Srbiji, za koje smo se iskreno nadali da predstavljaju borbu za korijenito drugačiju i bolju sutrašnjicu ne samo za Srbiju već i za region; te genocid u Gazi kao završna faza strukturnog i brutalnog nasilja koje se od strane Izraela a pod pokroviteljstvom prve imperijalne demokratije svijeta (uz podršku Evrope i arapskog Istoka) decenijama provodi nad palestinskim stanovništvom. Treba li napominjati da je to USA sponzorstvo velikim dijelom podržano i inspirirano metafizičkom uobraziljom evangelističke crkve.
Suština sadržaja donesenog u knjizi pod naslovom BRZINA MRAKA, Politička djelatnost Srpske pravoslavne crkve u Bosni i Hercegovini od 1989. do 1996. jeste da se njime opisuje kako je jedna vjerska institucija, Srpska pravoslavna crkva, najprije polagano, tokom prve polovine 1980-ih, stupila u javni i politički prostor Jugoslavije, diskurzivno sekundirajući srpskim kulturnim, književnim (UKS) i naučnim institucijama (SANU) u Srbiji, te kulturnoj inteligenciji i članovima političke elite koji su nakon Titove smrti počeli otvoreno i programatski, javno uobličavati nezadovoljstvo položajem srpskog naroda u Jugoslaviji,  Ustavom iz 1974. godine, izražavati zahtjev za jačim uvezivanjem užeg državnog područja Srbije, te za rješavanjem tzv. Kosovskog pitanja oko kojeg se poticalo buđenje tzv. tradicionalnog nacionalizma među Srbima širom Jugoslavije.  Upravo u navedeno vrijeme započeo je idejno-politički proces usmjeren na okupljanje i homogeniziranje srpskog nacionalnog društva unutar Jugoslavije a zbog nemogućnosti prihvatanja činjenice dezintegracije te države na, kako se tvrdilo, vještačke republičke i pokrajinske zasebnosti, te činjenice bezizglednosti zaživljavanja socio-kulturnog i nacionalnog jugoslovenstva koje je izgubilo povijesnu šansu zbog, opet kako se tvrdilo, priznanja i afirmiranja sintetičkih nacionalnih i kulturnih zasebnosti – Muslimana, Crnogoraca, Makedonaca. 
Dakle, početkom 1980-ih počinje u Srbiji proces diskreditacije i suspenzije socijalističkog poretka, korijenite revizije korpusa diskurzivnih znanja (ponajprije kroz talas populističke književnosti) koja su u socijalizmu imala za cilj oblikovati objedinjujući pogled na revolucionarnu ratnu prošlost kao i progresivnu socijalističku sadašnjost te održati tzv. režim istine, te proces stvaranja novog poretka zasnovanog na etnonacionalnom ekskluzivitetu, kroz zavođenje vanrednog stanja i suspenziju pravnih normi na Kosovu, te kroz diskurzivno medijsko, publicističko nasilje putem kojeg su najprije proizvođeni, definirani i dehumanizirani drugi, generirani strah i paranoja, a potom i kroz brutalno fizičko nasilje.
Srpska pravoslavna crkva iskoristila je taj proces i, kako nam pokazuje Edin u svojoj knjizi, aktivno se uključila, ugradila u njega. Najprije putem crkvenih medija (Glas crkve, Glasnik, Pravoslavlje, Sveti knez Lazar, pa i dječijeg/omladinskog podlistka Glasnika, Pravoslavnog misionara) unutar kojih se u navedenom periodu uobličuje radikaliziran diskurs sveštenih lica zasnovan na rehabilitiranoj svetosavskoj ideologiji vladike Nikolaja Velimirovića Žičkog i Justina Popovića (u kojoj su vjersko i nacionalno tijesno isprepleteni). Radikalizirani novi ideološki kurs SPC-a biće, kako Omerčić sugerira, formalno i kadrovski ozvaničen potkraj 1990. izborom episkopa raško-prizrenskog Pavla za novog patrijarha Crkve.[footnoteRef:1] Potom putem obilježavanja svete srpske zemlje na području Jugoslavije moštima sv. Lazara, i putem javnih proslava nacionalnih obljetnica od kojih je najznačnija bila 600. godišnjica Kosovskog boja, kao i putem osveštavanja crkava i hramova što je sve praćeno masovnim populističkim jednonacionalnim okupljanjima i simboličkim patchworkom koji je svjedočio o intenzivnom ideološkom preustrojavanju najveće jugoslovenske nacije.  [1:  Značajno je ovdje obratiti pažnju i na činjenicu da se crkvena lica krajem 1980-ih i početkom 1990-ih sve češće pojavljuju i na stranicama mainstream srbijanske republičke štampe koja je služila u nacional-homogenizatorske svrhe, konkretno Nina i Duge, koji imaju mnogo veći javni doseg od crkvenih glasila a ti tekstovi su također sami po sebi svjedočili o prodoru Crkve u javni i sekularni medijski prostor. Autor ih međutim nije koristio.] 

Crkva potkraj 1980-ih i početkom 1990-ih izražava, također, kontinuirano nastojanje da se uključi u sferu nacionalnog obrazovanja, potom da kroz gradnju crkvenih objekata zaposjedne urbani prostor i na monumentalan način ozvaniči svoj povratak u javno i promjenu ideološke paradigme (hram Sv. Save na Vračaru) kao i da kroz problematiziranje gradnje crkvenih objekata od strane socijalističke vlasti u BiH ukaže na ugroženost srpskog nacionalnog i vjerskog bića u toj republici. Uzima učešća u srpskim nacionalnim političkim forumima u Bosni i Hercegovini gdje igra ulogu nacionalnog pomiritelja između različitih ideoloških frakcija srpstva. U javnom prostoru nastoji normirati znanje i ograničiti progovor o slavnoj nemanjićkoj prošlosti putem ograničavanja umjetničkih sloboda (napadi na i zabrana predstave Sv. Sava zeničkog Bosanskog narodnog pozorišta, nastale na temelju teksta Siniše Kovačevića a u režiji Vladimira Milčina).  Naposljetku, nastoji se infiltrirati i u vojsku čiju službu novom poretku želi potaknuti i novom vrstom konceptualnog vjerskog i svetosavskog nadahnuća. 
Omerčić nam, koristeći teoriju žrtvene krize Rene Žirara, francuskog filozofa, antropologa i književnog teoretičara, sugerira i nastoji pokazati da je Crkva rat predstavljala kao sveti žrtveni oltar na kojemu je trebalo prinijeti tijela označenih dehumaniziranih Drugih (pri tom je prinosila i tijela i savijesti i svoje pastve) da bi srpski narod na rečenom oltaru doživio ujedinjenje i (kroz počinjene masovne zločine) tzv. duhovni preporod. U tom procesu objedinjavanja srpske nacionalne i vjerske zajednice na temeljima svetosavlja i sa Kosovskim mitom kao okosnicom Srpska pravoslavna crkva se krajem 1980-ih i početkom 1990-ih nametala kao predvodnica srpstva kojeg je trebalo duhovno objediniti. Pri tome je u svojoj društvenoj i političkoj djelatnosti ostvarivala tijesnu bliskost ako ne i sinhronost sa političkim vrhom Republike srpske u čemu Omerčić prepoznaje revivalizaciju predmodernog bizantijskog koncepta ozvaničenog suglasja, tzv. Symphonie crkve i države.
Važno je napomenuti i  pitanje srpske opozicije Miloševiću iz proljeća 1991. koje se provlači kroz knjigu i na čiji radikalni ideološki desni, crkveni i monarhistički karakter autor ove monografije upućuje potvrđujući još jednom da sa Miloševićem ništa nije počelo niti je sa njegovim svrgnućem nestalo, naprotiv.
Temu u knjizi (koja predstavlja djelimično prerađen i dopunjen tekst njegove doktorske disertacije koju je odbranio u martu 2023. na Filozofskom fakultetu Sveučilišta u Zagrebu) Edin je sagledavao i rekonstruirao na temelju brojne multidisciplinarne literature koju tokom pisanja aktivno koristi (dakle, nije u pitanju kako bi se jedan naš kritički nastrojen kolega izrazio, metodološki iluzionizam) ali sa kojom premalo polemizira i čije doprinose ne sagledava kritički, te na temelju arhivske građe koja mu je bila dostupna – Fonda komisije za odnose sa vjerskim zajednicama Izvršnog vijeća SR BiH koja se odnosi na razdoblje 1988. - sredina 1990., te sudskih spisa Međunarodnog krivičnog suda za bivšu Jugoslaviju među kojima iscrpno koristi Magnetofonske snimke sjednica Skupštine srpskog naroda u Bosni i Hercegovini. Građu Srpske pravoslavne crkve iz perioda koji je u istraživačkom fokusu i koja bi možda ponajbolje osvijetlila do kraja navedenu tematiku, iako je tražio – nije mogao dobiti.
Važno je još napomenuti da je na temelju navedenih izvora glavna tema tako iscrpno uronjena u jugoslovenski, pa čak u jednom od uvodnih poglavlja (II poglavlje pod naslovom Revitalizacija religioznosti i proces desekularizacije u Jugoističnoj Evropi) i u kontekst jugoistočne Evrope potkraj 1980-ih, gdje Edin vrlo minuciozno, posebno od 1988. pa do 1994. prati dešavanja na terenu i tok mirovnih pregovora u Jugoslaviji da sporadično taj kontekst proguta i ono što bi trebala biti glavna linija teksta.

Opet, autor ove knjige nije pozitivistički povjesničar i u njegovom povijesnom narativu prisutno je ne samo napregnuto, sporadično i prenapregnuto, iščitavanje simbolike institucionalnog vjerskog i političkog diskursa i njegovog mraka, nego i svojevrsno afektirano koketiranje sa književnim izrazom što je način na koji postiže (ako bih to mogla tako nazvati) efekat poetike paradoksa sumanutih ideologija ljudskog zla i mračnih vremena koje anuliraju nešto što bi trebala biti ljudska savjest.
Za ovo želim pružiti konkretan primjer: u posljednjem, VII poglavlju knjige  pod naslovom Filozofija rata, na str. 408. i 409. Edin spominje Zvonka Bajagića, predsjednika crkvenog odbora i referenta u odsjeku Drinskog korpusa za nabavku i prodaju, člana ugledne vlaseničke porodice koja je njegovala srpske običaje i tradiciju kako kao kum crkve Svetog Petra i Pavla, tokom 11. jula 1995. priprema veće količine hrane za goste na slavi, te je tog istog dana „na poziv pukovnika Aćimovića, generalima Mladiću i Krstiću odnio prženu ribu za večeru u Bratunačku brigadu, odakle se iste večeri vratio u Vlasenicu.“
Dan nakon izvršenog genocida, birano društvo sastavljeno od vjerskih, političkih i vojnih zvaničnika, će se okupiti kod rečenog domaćina na slavi te uz prigodnu i obilatu zakusku, piće i zdravice, obilježavati još jednu „herojsku pobjedu“ srpskog naroda i planirati proboj na Žitomisliće.
Naposljetku, nadam se da mi Edin neće zamjeriti na dobronamjernoj kritici koja je provučena kroz ovo predstavljanje. Ona je iznesena sa punom sviješću da ne postoji savršen tekst i da je sve što napišemo odraz jedne dionice istraživačkog i spoznajnog puta koji prelazimo hrvajući se istovremeno sa popratnim efektima naših ličnih života, dubokom disfunkcionalnošću sistema u kojem živimo, te sa globalnim krizama koje se sve učestalije nižu jedna za drugom o čemu je Edin i pisao u Predgovoru. Dobronamjerna kritika ipak niukoliko ne umanjuje vrijednost ove knjige koja obiljem podataka koje donosi baca znanstveno svijetlo, za one koji žele da znaju i čitaju, na mračnu djelatnost jedne vjerske institucije koja je kompromitovala religijsko dajući brutalnom zločinačkom poduhvatu oreol svetosti.
